
   Итлесемччĕ эс, куккук кайăкăм,

Каласам мана, чăпар кайăкăм:

Авăтса куллен ывăнмастăн-ши?

Тек «ку-ку» тесе мĕн шутлатăн-ши?

Ай, куккук пăхать яш вăрман çине,

Тыр-пулпа пуян уй-хирсем çине,

— Ак ку пирĕн, — тет, —

Ай, ку пирĕн, — тет, —

Ку вăл — халăхăн,

Ирĕк халăхăн.



Итлесемччĕ эс, куккук кайăкăм,

Каласам мана, чăпар кайăкăм:

Шутласа капла эс тухайăн-ши?

Хир-вăрман шутне эс тупайăн-ши?

Ай, куккук пăхать çĕн ялсем çине,

Ытарми хитре хуласем çине.

— Ак ку пирĕн, — тет, —

Ай, ку пирĕн, — тет, —

Ку вăл — халăхăн,

Паттăр халăхăн.



Авăтсам ĕнтĕ, куккук кайăкăм,

Шутласам ĕнтĕ, чăпар кайăкăм:

Ял-хула шутне, тен, тупайăн эс,

Ман çĕршыв вĕçне, тен, тухайăн эс.

Ай, куккук вĕçет — инçете вĕçет,

Пуянах çĕршыв анлăшне виçет.

— Ак ку пирĕн, — тет, —

Ай, ку пирĕн, — тет, —

Ку вăл — халăхăн,

Аслă халăхăн.

  